
ఓం శ్రీగణేశాయ  నమః
శరవణభవ గుహ శరవణభవ గుహ
శరవణభవ గుహ పాహి గురో గుహ ॥
అఖిలజగజ్జనిపాలననిలయన
కారణ సత్సుఖచిద్ఘన  భో గుహ (శర)॥ ౧॥
ఆగమనిగదితమఙ్గళగుణగణ
ఆదిపురుషపురుహూత సుపూజిత (శర)॥౨॥
ఇభవదనానుజ శుభసముదయయుత
విభవకరమ్బిత విభుపదజృమ్భిత (శర)॥ ౩॥
భీతిభయాపహ నీతినయావహ
గీతికలాఖిలరీతివిశారద (శర)॥ ౪॥
ఉపపతిరివ కృతవల్లీసఙ్గమ   -

కుపిత వనేచరపతిహృదయఙ్గమ  (శర)॥ ౫॥
ఊర్జితశాసనమార్జితభూషణ 
స్ఫూర్జథుఘోషణ  ధూర్జటితోషణ  (శర)॥౬॥
ఋషిగణవిగణితచరణకమలయుత
ఋజుసరణిచరిత మహదవనమహిత (శర)॥ ౭॥
ౠకారాక్షరరూప పురాతన
రాకాచన్ద్రనికాశ  షడానన (శర)॥౮॥
లృకారరూపోపకారసునిరత
వికారరహితాపకారసువిరత (శర)॥౯॥
ౡకారాకృతి శోకాపోహన
కేకారవయుత కేకివినోదన (శర)॥ ౧౦॥

ఏడకవాహనమూఢవిమోహన
ఊఢసమభువన సోఢసద్కరణ (శర)॥ ౧౧॥
ఐలబిలాదిదిగీశబలావృత
కైలాసాచలలీలాలాలస  (శర)॥ ౧౨॥
ఓజోరేజిత తేజోరాజిత
ఆజివిరాజదరాత్యపరాజిత (శర)॥ ౧౩॥
ఔపనిషదపరమాత్మపదోదిత
ఔపాధికవిగ్రహతాముపగత  (శర)॥ ౧౪॥
అంహోనాశన రంహోగాహన
బ్రహ్మోద్బోధన  సింహోన్మేషణ (శర)॥ ౧౫॥
అస్తవిశస్తసమస్తమహాసుర
హస్తసతతధృతశక్తిభృతామర  (శర)॥ ౧౬॥
కరుణావిగ్రహ  కలితానుగ్రహ
కటుమతిదుర్గ్రహ  పటుయతిసుగ్రహ  (శర)॥ ౧౭॥
ఖణ్డితచణ్డమహాసురమణ్డల   -
మణ్డితనిబిడశ్యామళకున్తల  (శర)॥ ౧౮॥
గఙ్గాసమ్భవ  గిరిశతనూభవ
రఙ్గపురోభవ  తుఙ్గకుచాధవ  (శర)॥ ౧౯॥
ఘనవాహనముఖ సురవరవన్దిత
ఘననాదోదిత శిఖినటనన్దిత  (శర)॥౨౦॥
ఙవమానధనుమౌర్వీరవరత
పవమానధృతవ్యజనకృతిముదిత (శర)॥౨౧॥
చరణాయుధ ధర కరణా వృతిహర
తరుణా కృతివర కరుణాసాగర (శర)॥౨౨॥
ఛేదిత తారక భేదిత పాతక
ఖేదిత ఘాతక వాఞ్ఛిత దాయక (శర)॥౨౩॥
జలజనిభనయన ఖలమనుజ మథన

బలిదనుజమదన కలికలుషశమన (శర)॥౨౪॥
ఝషకేతనసమ వృషకేతనరమ
మిషచేతనయమ వృషకారిసుగమ (శర)॥౨౫॥
జ్ఞాతాగమచయ ధూతాఘనిచయ
వీతషడరిరయ గీతగుణోదయ (శర)॥౨౬॥
టఙ్కారాగత కఙ్కాత్తాహిత
ఝఙ్కారాఢ్యాలఙ్కారావృత (శర)॥౨౭॥
ఠాకృతిరాజిత హాటకకుణ్డల
స్వాకృతిరేజిత ఘోటకమణ్డల  (శర)॥౨౮॥
డిమ్భాకృతియుత రమ్భానటరత
జమ్భారివినుత కుమ్భోద్భవనుత (శర)॥౨౯॥
ఢక్కారవకృత ధిక్కారాహిత
దిక్కాలామిత హిక్కాదిరహిత (శర)॥ ౩౦॥
ణకారతరుసుమ నికారరతిదమ
ణకారయుతమనుజపవిహితాగమ (శర)॥ ౩౧॥
తాపత్రయహర  కాలత్రయచర
లోకత్రయధర  వర్గత్రయకర   (శర)॥ ౩౨॥
స్థిరపదదాయక  సురవరనాయక
నిరసితసాయక నిరుపమగాయక (శర)॥ ౩౩॥
దాన్తదయాపర కాన్తకళేబర
భ్రాన్తం   మాం తర శాన్తహృదయవర (శర)॥ ౩౪॥
ధీరోదాత్త గుణోత్తరజిత్వర ॥
ధీరోపాసిత విత్తమహత్తర (శర)॥ ౩౫॥
నవవీరాహిత సవయోవిహసిత
భవరోగావృతమనుజజిహాసిత (శర)॥ ౩౬॥
పుష్కరమాలావాసితవిగ్రహ
పుణ్యపరాయణ విహితపరిగ్రహ  (శర)॥ ౩౭॥

ఫాలలసన్మృగమదతిలకోజ్జ్వల
కలిమలతూల సువాతూలాతుల (శర) ॥ ౩౮॥
బన్దీకృతసురవృన్దానన్దన  
వన్దారు  మనుజ మన్దారద్రుమ   (శర)॥ ౩౯॥
భవతాగమితః కారాగారం
ప్రణవావిదితశ్చతురాస్యోరమ్  (శర)॥ ౪౦॥
మహనీయమహావాక్యోద్ఘోషిత
కమనీయమహామకుటోద్భూషిత (శర)॥ ౪౧॥
యోగిహృదయ సరసీరుహభాస్వర
యోగాధీశ్వర భోగవికస్వర (శర)॥ ౪౨॥
రక్షోశిక్షణకృత్యవిచక్షణ
రక్షణక్షకటాక్షనిరీక్షణ (శర)॥ ౪౩॥
లోలదుకూలాఞ్చలపాదాఞ్చల
బాలకుతూహల లీలాపేశల (శర)॥ ౪౪॥
వలవైరిసుతాచరితాపహసిత
లవలీతిమతా భవతో వనితా (శర)॥ ౪౫॥
శూలాయుధధర కాలాయుతహర
మాలాయుతభర హేలాయుతకర (శర)॥ ౪౬॥
షట్కోణస్థిత  షట్తారకసుత
షడ్భావరహిత షడూర్మిఘాతక (శర)॥ ౪౭॥
సుబ్రహ్మణ్యోమితి  నిగమాన్తో
వదతి భవన్తం ప్రణవపదార్థమ్   (శర)॥ ౪౮॥
హారావళియుతకారాహృతసుర
ధారారతహయనియుత నియుతరథ (శర)॥ ౪౯॥
లళితకరకమల లుళితవరవలయ
దళితాసురచయ మిళితామరచయ (శర)॥ ౫౦॥
క్షణభఙ్గురజగదుపపాదనచణ
వేదవినిశ్చిత తత్త్వజనావన (శర)॥ ౫౧॥

నీలకణ్ఠకృతవర్ణమాలికా 
ప్రీతయే  భవతు పార్వతీభువః ॥
ఇతి నీలకణ్ఠకృతా  శ్రీసుబ్రహ్మణ్యాక్షరమాలికా   సమాప్తా ॥

